
PROFESSIONALLARNING XALQARO MEHNAT 
MIGRATSIYASINI TARTIBGA SOLISHNING 

ASOSIY TAMOYILLARI
Kadirova Zulayxo Abduxalimovna

Toshkent davlat sharqshunoslik universiteti 
PhD, Tashqi iqtisodiy faoliyat kafedrasi dotsenti

Annotatsiya: Intellektual migratsiya – yuqori malakali mutaxassislarning iqtisodiy, ijtimoiy va siyosiy omillar ta’sirida 
boshqa mamlakatga ko‘chib o‘tishi jarayoni. Bu jarayon qabul qiluvchi mamlakatlarda globallashuvni tezlashtirib, iqtisodiy 
o‘sishga hissa qo‘shadi, lekin donor davlatlarda kadrlar yo‘qotilishiga sabab bo‘lishi mumkin. Mutaxassislar vatanlariga 
qaytib, yangi bilim va ko‘nikmalar olib kelishi muhimdir. Ilm-fan va texnologiya sohasida xalqaro hamkorlikni rag‘bat-
lantirish intellektual migratsiyaning asosiy omillaridan biridir. Ushbu maqolada migratsiyani tartibga solish strategiyalari 
o‘rganilgan.

Kalit soʻzlar: xalqaro migratsiyani tartibga solish, resipient mamlakat, donor mamlakat, intellektual migratsiya, yuqori 
malakalilar migratsiyasi.

Abstract: Intellectual migration refers to the movement of highly skilled professionals from one country to another, driven 
by economic, social, and political factors. This process accelerates globalization and contributes to economic growth in 
recipient countries but can negatively impact donor countries. Reverse migration, where professionals return with new 
skills, is a key aspect. Promoting international cooperation in science and technology is also crucial. This article explores 
how strategies for regulating intellectual migration vary between recipient and donor countries.

Key words: regulation of international migration, recipient country, donor country, intellectual migration.

Аннотация: Интеллектуальная мигрaция – перемещение высококвалифицированных специалистов из одной 
страны в другую, вызванное экономическими, социальными и политическими факторами. Этот процесс ускоряет 
глобализaцию и способствует экономическому росту принимающих стран, однако может негативно влиять на 
страны-доноры. Важным аспектом является возможность обратной мигрaции, когда специалисты возвращаются 
с новыми знаниями и навыками. Стимулирование международного сотрудничества в науке и технологиях – клю-
чевой фактор интеллектуальной мигрaции. В статье рассматриваются стратегии регулирования мигрaции.

Ключевые слова: регулирование международной мигрaции, страна-реципиент, страна-донор, интеллектуальная 
мигрaция.

K I R I S H
Yuqori malakali kadrlar bozori jahon mehnat bozorining raqobatbardosh segmentlaridan biri bo‘lib, u 

rivoj langan mamlakatlar uchun jozibador va milliy taraqqiyotga yo‘naltirilgan siyosat ishlab chiqish vazifasini 
yuklamoqda. Migratsiyani tartibga solishda mamlakatlar ma’muriy va iqtisodiy usullardan foydalanmoqda.  
M.A. Bondarning tadqiqotlarida bu chora-tadbirlar umumlashtirilgan.

Xususan, donor mamlakatlar uchun ma’muriy usullar vositachi firmalarga huquqiy talablar qo‘yish, xorijga 
chiqish pasportlarini cheklash, ma’lum shaxslarning chiqishini man qilish va ta’lim olganlar uchun majburiy ish-
lash muddatlarini belgilashni o‘z ichiga oladi.

Iqtisodiy usullarga valyuta o‘tkazmalarini rag‘batlantirish, reemigrantlarga imtiyozlar berish, ularga ish 
o‘rinlari yaratish, kreditlar ajratish va xalqaro texnologiya almashuvida ishtirok etish kabi choralar kiradi. Shu-
ningdek, xalqaro hamkorlikni kengaytirish maqsadida mintaqaviy alyanslar va “mehmonxona” laboratoriyalarini 
tashkil qilish ham ahamiyatlidir.

A D A B I Y O T L A R  S H A R H I
M.A. Bondarning tadqiqotlarida yuqori malakali mutaxassislar migratsiyasini tartibga solishda mamlakatlar 

administrativ va iqtisodiy usullardan keng foydalanishlari va mazkur chora-tadbirlarni umumlashgan tavsifini 
ko‘rish mumkin1. Amerikalik izlanuvchi J.Borxas intellektual migratsiya jarayonlarining iqtisodiy oqibatlarini tahlil 

1 М.А.Бондарь. Международная интеллектуальная миграция: теория, методология исследования и особенности регулирования.
Белорусский экономический журнал.2014.№1.С.94. 

qildi2. J.Peri o‘z yondashuvlarida immigrantlarning mahalliy ish haqiga ta’sirini baholash mumkinligini tadqiq 
qildi3. Dj.Baund, G.Xanna  va N.Moraleslar hisob-kitoblariga ko‘ra, yuqori malakalilar immigratsiyasi AQShda 
aholi daromadlarining ortishiga olib keladi4. Tadqiqotchilar N.Jaimovich va X.Syular  yuqori malakalilar migratsi-
yasining jamiyatdagi tengsizlikni qisqarishiga xizmat qilishi to‘g‘risidagi g‘oyani ilgari surdilar5. Olimlar J.Xant va 
M.Gauzirlar yuqori malakali kadrlarning innovatsiya va tadbirkorlikka ta’siri  masalalarini tahlil qildilar6.

 Olim V.Vadva yuqori malakali migrantlarning resipient mamlakat iqtisodiyotining kengayishiga ta’sirini 
o‘rgandi7. Tadqiqotchi J.Xant o‘z tadqiqotlarida ma’lumotli immigrantlar muvaffaqiyatga erishish ko‘rsatkichlari  
ancha yuqori ekanligini ta’kidlaydi8. Shu o‘rinda V.Kerr, tadbirkor immigrantlar mamlakatda innovatsion jara-
yonlar va raqobatbardoshlikni rag‘batlantirishini tadqiq etgan9.

T A D Q I Q O T  M E T O D O L O G I YA S I
Maqolada tadqiqotning nazariy va empirik usullaridan foydalanildi. Unda so‘nggi tadqiqot nashrlari tahlili 

berilgan, olingan natijalar statistik ma’lumotlar bilan taqqoslangan. Muallif metodologiyasida tizimli yondashuv, 
kuzatish, taqqoslash, mavhumlashtirish, ideallashtirish va guruhlash usullari qo‘llanilgan.

T A H L I L  V A  N A T I J A L A R
Hozirgi davrda dunyo mamlakatlari xalqaro intellektual migratsiyani tartibga solish bo‘yicha turli xil tamoyil-

larga tayanmoqda. Masalan, yuqori malakali mutaxassislar uchun Kanadada Federal Skilled Worker Program 
va Express Entry, Avstraliyada Skilled Independent Visa va Employer Nomination Scheme, Germaniyada Blue 
Card EU, AQShda vaqtinchalik ishlash uchun H-1B vizasi hamda doimiy yashash uchun EB-2 yoki EB-3 vizalari 
bo‘yicha immigratsiya dasturlari amal qiladi. Mazkur dasturlar asosida immigrantlarning ta’limi, tajribasi, yoshi, 
til ko‘nikmalari hamda ularning mahalliy mehnat bozori talablariga mosligi baholanadi. Mamlakatda til o‘rgatish 
va madaniy adaptatsiyaga ko‘maklashish asosida migrantlarning ijtimoiy integratsiyasi qo‘llab-quvvatlaniladi.

1980–1990-yillarda aksariyat Yevropa mamlakatlarida migratsiya siyosati cheklovchi xususiyatga ega 
bo‘lgan bo‘lsa, 2000 yillarga kelib, ya’ni demografik sharoit va yuqori malakali mutaxassislarga bo‘lgan talab-
ning ortishi hukumatlarni o‘z migratsiya siyosatlarini zamon talabiga muvofiqlashtirishga majbur qildi. Masalan, 
2000-yillarga kelib Germaniyadagi fuqarolik va xorijliklar to‘g‘risidagi qonunlarga o‘zgartirish kiritilib, YeIdan 
tashqari mamlakatlardan bo‘lgan yuqori malakali ishchilarning kirib kelishi, 2013-yildan boshlab esa, ularning 
ish bilan ta’minlanishi yengillashtirildi. 2007-yildan boshlab uchinchi mamlakatdan tashrif buyurgan yuqori 
ma lakali mutaxassislar uchun “moviy karta” joriy qilinib, ularning ish haqi o‘rtacha milliy ish haqidan 1,5 barobar 
yuqori qilib belgilandi10. 

Professionallarning xalqaro migratsiyasini tartibga solishda, jozibador imkoniyatlari bilan hal qiluvchi 
ahamiyatga ega bo‘lgan resipient mamlakatlarda siyosat ikkita asosiy jihat – talab va taklifni hisobga olgan 
yondashuv asosida tartibga solinmoqda.11.

Talabga asoslangan yondashuvda ish beruvchilarning ehtiyojlari asosida yuqori malakali mutaxassislar 
kate goriyasi aniqlanadi. Bu yondashuvda asosiy mas’uliyat mehnat bozori va ish beruvchilar zimmasiga 
tushadi. Lekin ishlash huquqiga ega bo‘lgan yuqori malakali mutaxassislar doimo iqtisodiyotga darhol foyda 
keltirishi mumkin emas. Shu sababli bu yondashuvda iqtisodiyotga tezroq foyda keltiradigan migrantlarga ustu-
vorlik beriladi. Potensial migrantlar kategoriyasi ish beruvchilar va mehnat bozoridagi holatdan kelib chiqqan 
holda aniqlanadi. Bunday kategoriyaga vaqtinchalik ishlash ruxsatnomasi bilan keladigan mutaxassislar 
kiradi va ular resipient mamlakatga kirishdan oldin rasmiy ish taklifini olishlari kerak. Bunday dasturlar Buyuk  
Britaniya, Irlandiya va Germaniyada keng tarqalgan.

2 G.Borjas. Immigration in High-Skill Labor Markets: The Impact of Foreign Students on the Earnings of
Doctorates. NBER Working Paper No. 12085.March 2006. JEL No. J23, J61. P.4.
3 G.Peri. Do immigrant workers depress the wages of native workers? ? IZA World of Labor 2014: 42.P.5 
4 John Bound, Gaurav Khanna, and Nicolas Morales.Understanding the Economic Impact of the H-1B Program on the U.S. NBER 

Working Paper No. 23153 February 2017. P.2, 43.
5 Nir Jaimovich, Henry Siu. High-Skilled Immigration, STEM Employment, and Non-Routine-Biased Technical Change. NBER Working 

Paper No. 23185.February 2017. Massachusetts 2017. P.25.
6 J. Hunt, M. Gauthier-Loiselle. How Much Does Immigration Boost Innovation? NBER Working Paper No. 14312 September 2008 JEL 

No. J61,O31. P.2.
7 V. Wadhwa. The riverse Brain Drain. BusinessWeek.com. 2007. P.3.
8 J.Hunt. Which immigrants are most innovative and entrepreneurial? Distinctions by entry visa. Working paper 14920. National bureau 

of economic research.2009. P.26-27
9 Sari  Kerr, W.Kerr. Immigrant Entrepreneurship. Measuring Entrepreneurial Businesses: Current Knowledge and Challenges.

USA.2017.P.237-239.
10 Н.Воронина. Интеллектуальная миграция: зарубежный и российский опыт регулирования// Труды Института государства и 

права РАН. 2018. Том 13. № 6.C.177.
11 “Миграция и «утечка мозгов»”. Доклад об экономике региона ЕЦА. Всемирный банк. Вашингтон.2019. C.30.

Xususan, Germaniyada yashash va ishlash huquqini beruvchi “Moviy karta”ga ega bo‘lish uchun kamida 
bakalavr darajasi va o‘z sohasi bo‘yicha 48 ming yevrodan kam bo‘lmagan mehnat shartnomasi talab qilinadi. 
Shartnomasi yo‘qlar Germaniyaga 6 oy muddatga ish qidirish maqsadida kelishlari va shartnoma topganlaridan 
so‘ng “Moviy karta”ga topshirishlari mumkin.

AQShda talabga asoslangan migratsiya siyosati bo‘yicha fan, ta’lim, san’at, biznes, sport, kino va telein-
dustriyada noyob qobiliyat yoki muvaffaqiyatga erishgan mutaxassislar uchun O-1 va O-2 vizalari mavjud. 
Ushbu vizalar egalariga 3 yillik ishlash huquqi beriladi, ularning oila a’zolari, jumladan 21 yoshgacha bo‘lgan 
farzandlari ham O-3 vizasi bilan ta’lim olish imkoniga ega.12.

Yuqori malakali mutaxassislar migratsiyasini talab asosida tartibga solish sharoitida ish beruvchilar 
o‘zlariga kerakli kasb egalarini mahalliy mehnat bozoridan topa olmaganliklarini isbotlovchi hujjatlar taqdim 
etishlari zarur. Masalan, Irlandiyada davlat bandlik xizmati vakansiyani e’lon qilgan, ammo qo‘yilgan talablarga 
mos nomzod topilmaganligi haqidagi hujjat taqdim qilinishi kerak. Ispaniyada esa, bo‘sh ish o‘rni “tanqis kasb-
 lar” ro‘yxatiga kirgan yoki u e’lon qilinganiga qaramay Ispaniya yoki YeI mamlakatlaridan nomzod topilmagan 
bo‘lsa, yuqori malakali mutaxassislarga ishlash uchun ruxsatnoma olish imkoniyati oshadi.

Shuningdek, talab asosida tartibga solinadigan migratsiya siyosatida yuqori malakali mutaxassislarning 
ish haqi va kasaba uyushmalari masalalari muhim ahamiyatga ega. Deyarli barcha Yevropa mamlakatlarida ish 
beruvchilar ishchilarga minimal ish haqini to‘lashlari shart. Ish beruvchilar kollektiv shartnomalarda belgilangan 
ish haqi va ishlash shartlariga amal qilishlari kerak. Norvegiya, Shvesiya va Buyuk Britaniyada kasaba uyush-
malari veto huquqiga ega, Kanadada esa bunday huquq mavjud bo‘lmasa-da, kasaba uyushmalari ishlash 
uchun ruxsat hujjatlarini ko‘zdan kechirishga mas’uldirlar.

Buyuk Britaniyada yuqori malakali mutaxassislar uchun vizalar mavjud. Masalan, akademik yoki tad-
qiqotchi, san’at va madaniyat hamda raqamli iqtisodiyot sohasidagi liderlar yoki potensial liderlar uchun 5 yillik 
“Global talant” vizasi beriladi. Shuningdek, “Malakali ishchi” vizasi ishlab chiqarish, qurilish, sug‘urta, moliya, 
marketing, axborot texnologiyalari, sog‘liqni saqlash kabi sohalardagi rahbarlar va menejerlarga, yiliga 38,700 
funt sterlingdan kam bo‘lmagan ish haqi evaziga, ish beruvchining homiyligi asosida beriladi13. Malakali vrachlar 
va sog‘liqni saqlash sohasi xodimlari uchun yillik daromadi 23,500 funt sterlingdan kam bo‘lmagan ish taklif 
etilganda, britaniyalik ish beruvchi homiyligi ostida “Sog‘liqni saqlash va parvarishlash” vizasi taqdim etiladi. 
Hozirgi kunda Britaniya hukumati temir yo‘l, avtotransport, shamol va atom energetikasi, telekommunikatsiya 
va raqamli texnologiya sohalaridagi infratuzilma loyihalarini amalga oshirish maqsadida yuqori malakali mutax-
assislarni jalb qilish uchun bir qator imtiyozli viza dasturlarini joriy qilmoqda. Bu dasturlar orqali Britaniyaga 
yetakchi mutaxassislar va sohadagi yuqori malakali kadrlar kirib kelishlari mumkin14 Amalga oshirish uchun, 
uzog‘i bilan oxirgi 5 yil ichida akademik yoki ilmiy darajaga ega bo‘lgan dunyoning top-50 universitetlari bitiruv-
chilarini yuqori malakali mutaxassislar sifatida jalb qilish maqsadida joriy qilinayotgan “O‘sish viza”si intellektual 
migratsiyani tartibga solishning talabga asoslangan shakliga yaqqol misol bo‘la oladi. Bu viza Britaniyadagi 
infratuzilma loyihalarini rivojlantirishga qaratilgan bo‘lib, unda ilmiy darajaga ega va kelajakda sohada yetakchi 
bo‘lishga qodir mutaxassislarni jalb qilishga alohida e’tibor beriladi15.

Taklifga asoslangan yondashuv ballar tizimiga asoslangan bo‘lib, u mamlakatning ustuvor yo‘nalishlarini 
aks ettiradi. Bunday yondashuvda mehnat bozoridagi talabdan ko‘ra nomzodlarning yoshi, ta’lim darajasi, 
tajribasi, til bilishi va sohasi kabi xususiyatlar ahamiyatlidir. Bu yondashuv qisqa muddatli emas, balki uzoq 
muddatli iqtisodiy ehtiyojlar va jamiyatga integratsiyani ta’minlashga qaratilgan. Mutaxassislar erkin kirib kelish-
lari va ish qidirishlari mumkin bo‘ladi. Masalan, Avstriyaning “Qizil-Oq-Qizil karta” dasturi YeIga a’zo bo‘lmagan 
malakali mutaxassislarga va ularning oilalariga yashash va ishlash uchun ruxsat beradi. Tilni bilish shartlari 
moslashuvchan bo‘lib, nomzodlarga nemis tilini bilish talabi yo‘q.

X U L O S A  V A  T A K L I F L A R
Yuqori malakali mutaxassislar migratsiyasini to‘g‘ri tartibga solish mamlakat iqtisodiyoti, fan va ta’lim rivoj-

lanishiga hamda migrantlarning huquqlarini himoya qilishga xizmat qiladi. Bu jarayonni tartibga solishda e’tibor 
qaratilishi lozim bo‘lgan jihatlar:

Intellektual mulk huquqini himoya qilish. Yuqori malakali kadrlarni jalb qiluvchi mamlakatlar intellektual 
huquqlar himoyasini ta’minlashi lozim. Maxfiy shartnomalar va patentlarni himoya qilish siyosati ishlab chiqilishi 
kerak.

12 O-1 Visa: Individuals with Extraordinary Ability or Achievement// US citizenship and immigration services// https://www.uscis.gov/
working-in-the-united-states/temporary-workers/o-1-visa-individuals-with-extraordinary-ability-or-achievement

13 Skilled Worker visa: eligible occupations and codes// https://www.gov.uk/government/publications/skilled-worker-visa-eligible-
occupations/skilled-worker-visa-eligible-occupations-and-codes

14 Rishi Sunak considers ‘growth visas’ to bring in skilled workers// https://www.telegraph.co.uk/politics/2022/11/10/rishi-sunak-
considers-growth-visas-bring-skilled-workers/

15 UK to grant visas to graduates from the world’s best universities// https://www.euronews.com/2022/05/30/uk-britain-politics-
immigration

Shaffoflik va samaradorlik. Migratsiya jarayonlari tushunarli va shaffof bo‘lishi kerak, viza va ishlash rux-
satini osonlashtirish muhim.

Hamkorlik va bilimlar almashuvi. Donor va resipient mamlakatlar o‘rtasida bilim almashuvi muhimdir. 
Talaba va mutaxassislar almashuvi dasturlarini rivojlantirish kerak.

Teng imkoniyatlar. Xorijlik mutaxassislar mahalliy ishchilar bilan teng huquq va imkoniyatlarga ega bo‘lish-
lari kerak.

Adaptatsiya va ijtimoiy integratsiya. Til kurslari va ijtimoiy tarmoqlarni rivojlantirish orqali migrantlar integ-
ratsiyasiga yordam berish lozim.

Mutaxassislarga bo‘lgan talab va taklif. Xorijlik mutaxassislar mehnat bozori ehtiyojlariga ko‘ra jalb qilinishi 
kerak. Bu jarayon universitetlar va ta’lim muassasalari bilan hamkorlikda olib borilishi kerak.

Etika va huquqiy jihatlar. Inson huquqlari muhofazasi va ekspluatatsiyaga yo‘l qo‘ymaslik uchun huquqiy 
asoslar yaratilishi zarur.

Ushbu jihatlar yuqori malakali mutaxassislarning xalqaro migratsiyasini samarali tartibga solish va ikki 
tomonlama manfaatli hamkorlikni rivojlantirishga yordam beradi.

